
IL-ĦDAX-IL PARLAMENT

KUMITAT MAGĦŻUL TAL-KAMRA

(RI-KODIFIKAZZJONI U KONSOLIDAZZJONI TA’ LIĠIJIET)

Laqgħa Nru. 2
It-Tnejn, 29 ta’ Marzu, 2010
Il-Kumitat iltaqa' fil-Palazz, il-Belt Valletta, fis-1:25 p.m.

Talba
MINUTI 

Il-Minuti tal-Laqgħa Nru. 1 li saret nhar l-Erbgħa, 10 ta’ Marzu, 2010 ġew konfermati.

THE CHAIRMAN (Onor. Franco Debono):  Ma nafx jekk rajtux il-korrispondenza li rċevejna mingħand il-Prof. Kevin Aquilina?  

ONOR. FRANCIS ZAMMIT DIMECH:  Tajtha daqqa t’għajn, imma mhux li qrajtha.

THE CHAIRMAN:  Jiena rajtha ftit fid-dettall u għalhekk xtaqt nistieden lill-Professur Aquilina għal din it-tieni laqgħa tal-Kumitat.  

Però qabel, jekk forsi nistgħu nkomplu ma’ Dr Vanni Bruno peress li kellu jagħmlilna rapport li wkoll ġentilment ġabu llum dwar xi proċess ta’ consolidation li kien sar.  Hawn qbil li l-ewwel nibdew b’Dr Bruno imbagħad wara jekk forsi Prof. Aquilina jista’ ġentilment jitkellem, nimxu b’dak il-mod?  (Onor Membri:Iva)

Inkomplu minn fejn ħallejna fl-ewwel laqgħa li kellna.  Għal-laqgħa tal-lum stedinna wkoll lill-Professur Giuseppe Mifsud Bonnici, imma minħabba impenji oħra li kellu ma setgħax jattendi għal din il-laqgħa.  Forsi jkun jista’ jattendi darb’oħra.  Dr Bruno.




Il-proċess ta’ rikodifikazzjoni tal-liġijiet ta’ Malta.
DR VANNI BRUNO (Justice Unit):  Dik hija lista kif jiena u l-kollega tiegħi Ms. Marie Louise Gatt ġejna mitlubin biex inlestu, ta’ x’sar consolidation over the years.  Il-konsolidazzjoni li saret, tirrigwardja biss is-sussidjarja.  

THE CHAIRMAN:  Dr Bruno din importanti.  Jiġifieri riċentement, f’dawn l-aħħar ħames snin, bħala main legislation ma saritx konsolidazzjoni.

DR VANNI BRUNO:  L-aħħar consolidation li saret kien, meta kien hemm il-Law Revision Commission tal-1942 tal-Imħallef Harding u l-Prof. Ninu Mamo, Alla jaħfrilhom, meta kienu kkonsolidaw iċ-ċivil, l-Ordinanza Delle Cose u l-Ordinanza Delle Persone.  Dak kien l-aħħar consolidation.  Għax il-Law Revision Commission tal-1984, li jiena kont membru fiha wkoll, li ċ-chairman tagħha kien Dr Edgar Mizzi, bħala liġijiet prinċipali ma saritx consolidation.  Jiena m’inix se noqgħod nidħol fil-meriti għaliex, kif u come’.  

Ftit wara li ħriġt mill-Università kont bl-idea ta’ kollox kodifikat, eċċ. eċċ.  Dakinhar semmejt l-idea Taljana Codice della Strada, Codice della Pesca u l-Codice di Berlusconi.  Illum il-ġurnata forsi bdilt daqsxejn l-idea, biex inkun onest.  Però nista’ nikkonfermalkom illi ma saritx konsolidazzjoni bħala liġi prinċipali fl-1984.  Li bdejna aħna ...

THE CHAIRMAN:  Dr Bruno jekk tippermettili.  Naħseb dan il-kumitat għandu jiddeċiedi jekk għandniex kodiċijiet biżżejjed jew jekk hemmx lok li nżidu xi kodiċi oħra.  Per eżempju hawnhekk naħseb li Prof. Aquilina qed jissuġġerixxi għad-Dritt Amministrattiv.  

U jiena naħseb li l-funzjoni ta’ dan il-kumitat hija wkoll – ladarba se nagħmlu l-affarijiet bis-serjetà – li naraw jekk il-kodiċijiet li għandna humiex biżżejjed u jekk hemmx bżonn għal żieda.  Inti aċċennajt għall-punt, u ma nafx jekk il-membri jaqblux miegħi, li għandna nidħlu fih f’ċertu dettall, jekk mhux illum forsi anke f’seduta oħra, qabel nibdew il-proċess ta’ kodifikazzjoni fih innifsu.  

Għax jekk aħna se niddeċiedu li per eżempju d-Dritt Amministrattiv, għall-grazzja tal-argument, għandu jiġi kodifikat f’kodiċi għalih, allura hemmhekk irridu naqbdu ċerta rotta.  Qabel nibdew nagħmlu consolidation jew codification u proposti għal xi riformi wkoll fil-liġijiet, naħseb irridu niddeċiedu jekk is-sistema tagħna hijiex tajba jew aħniex se nbiddluha ftit.

DR VANNI BRUNO:  Però nixtieq nirrimarka illi l-Parlament, ma niftakarx f’liema sena - issa mhux iktar il-Law Revision Commission - kien iddeċieda li jikkonsolida Chapter 135 iċ-CERA - li kienet għamlet żmien b’ħafna emendi tal-1952 - u l-Industrial Relations Act f’Att wieħed.  Voldieri l-Parlament stess ikkonsolida f’liġi waħda, żewġ liġijiet eżistenti.  Imma l-Parlament mhux il-Law Revision Commission.  Jiġifieri meta ngħid ma saret l-ebda consolidation fil-leġislazzjoni prinċipali, forsi m’inix preċiż.

THE CHAIRMAN:  Mil-Law Revision Commission inti qed tgħid.

DR VANNI BRUNO:  Eżattament.

ONOR. FRANCIS ZAMMIT DIMECH:  Ħalli nagħmel suġġeriment żgħir.  Jiena naħseb - f’xi ħin suppost se nisimgħu lill-Professur Aquilina, imma minħabba l-ħin ristrett ma nafx jekk apparti dan għandux xi affarijiet xi jżid Dr Bruno ukoll – irridu xi forma ta’ diskussjoni ġenerali fejn nikkostataw il-fatt li qalilna Dr Bruno li as such recodification mill-1942 ‘il hawn – jekk qed nifhem tajjeb – ma saritx.  

THE CHAIRMAN:  Ma sarx proċess ta’ recodification.

DR VANNI BRUNO:  Fil-fatt il-parlament għamel ukoll il-Liġi tat-Trasport fejn ikkonsolida diversi liġijiet u tal-Hotel Industry.  Imma hawnhekk dejjem qegħdin nitkellmu dwar il-parlament ...

THE CHAIRMAN:  Però one offs.  Mhux proċess sħiħ ta’ kodifikazzjoni jew consolidation, kien hemm il-liġi taċ-CERA li ġiet ikkonsolidata.  

DR VANNI BRUNO:  Fil-liġi tal-Hotel Industry kien hemm madwar ħames liġijiet.

THE CHAIRMAN:  Imma settur partikolari, jiġifieri topic partikolari.

ONOR. FRANCIS ZAMMIT DIMECH:  Imma lanqas rikodifikazzjoni, hija konsolidazzjoni ta’ numru ta’ liġijiet.  

Li kont se ngħid huwa li apparti li aħna f’xi stadju se nagħmlu rapport biex ngħid hekk u nagħtu l-fatti - illum għandna parti kruċjali minn dak il-fatt li rridu nirrappurtaw dwarhom - f’xi stadju jew ieħor se jkollna bżonn niddeċiedu daqsxejn punt ta’ strateġija li naqbdu area l-iktar tnejn, u ngħidu se nikkonċentraw hawnhekk.  Għaliex?  Għaliex minn esperjenza anke ta’ kumitati li saru f’livell – din semmejtha f’xi laqgħa preċedenti - anke fil-Ministeru tal-Ġustizzja, proċess ta’ rikodifikazzjoni, sakemm ma jkollniex team fenomenali u l-esperti kollha mmaġinabbli u ma nafx x’timeframes u n-nies jaħdmu full time fuqu, dan il-kumitat ikun qed nilludu ruħna jekk naħsbu li nistgħu nagħmluha.  

Jekk nieħu l-Kodiċi tal-Kummerċ waħdu - fejn qed insemmi lilu bħala eżempju għaliex kien hemm kumitat speċifikament fuq hekk xi żmien ilu - huwa tant vast x’se ddaħħal jew ma ddaħħalx fih, li m’għandekx terminu faċli biex tispiċċa u m’għandniex ir-riżorsi.  Jiġifieri mhijiex kwestjoni ta’ terminu biss.  Apparti li mbagħad tibda tidħol il-famuża diskussjoni dwar jekk għandekx ikollok kodiċi separat miċ-ċivil jew le. 

Jekk minn naħa l-oħra abbażi ta’ xi suġġerimenti li jsiru u abbażi anke ta’ xi prioritajiet li aħna niddentifikaw, ngħidu – biex nagħti żewġ eżempji konkreti u ma nibqax b’mod astratt – għandna l-Professur Aquilina li qed jgħidilna għaliex ma jsirx għall-argument Kodiċi ta’ Dritt Amministrattiv.  Jien ukoll f’xi laqgħa preċedenti għedt għaliex per eżempju ma nagħmlux jekk mhux kodifikazzjoni almenu konsolidazzjoni tal-liġijiet tas-servizzi finanzjarji kollha u naqbdu dawn iż-żewġ targets u nipproponu dan?  

Jien naħseb anke hekk inkunu għamilna xi ħaġa monumentali.  Jekk nipprovaw nagħmlu iżjed naħseb li ninħlew, biex ngħid hekk, fil-pii desideri, jekk ikunu pii, nisperaw li jkunu.  Dan is-suġġeriment li nista’ nagħmel biex inkun prattiku.  

ONOR. JOSÈ HERRERA:  Naqbel perfettament ma’ dak li qal l-Onor. Zammit Dimech, però infakkru biss li dan il-kumitat qiegħed hemmhekk għal dejjem, jiġifieri mhux se nibdew ix-xogħol aħna u nispiċċawh aħna.  L-idea tal-parlament kienet li jkollok dan il-kumitat on going and over the years isir dan ix-xogħol.  

Jiena nħoss illi l-idea li wieħed jagħmel kodifikazzjoni tal-amministrattiv illum sar iktar importanti minn qatt qabel.  Għaliex?  Għaliex ftit tax-xhur ilu ġie skattat it-Tribunal Amministrattiv b’poteri ġenerali u beda jaħdem.  Per eżempju l-kawżi tal-ADT spiċċaw, u kollha marru hemmhekk u qegħdin jinstemgħu quddiem il-Maġistrat Doreen Clarke.  At the end of the day meta kienet saret dik il-liġi - li fiha kont tkellimt jien ukoll - l-Ministru Mifsud Bonnici kien qal illi dan huwa experimental u eventwalment l-idea hi li jkollok an Administrative Court not tribunal, kif hemm f’pajjiżi oħra.  L-idea tiegħi jekk għad ikolli poteri f’dak is-sens, li jiena Qorti Amministrattiva nagħmel.  Jiġifieri eventwalment mexjin lejn dik it-triq.  U Malta qatt ma kellna Qrati Amministrattivi.  Għandna l-poteri ta’ Judicial Review li għadhom hemmhekk ta’ qrati ordinarji, però li jkollok Kodiċi Amministrattiva qatt ma kellna u naħseb l-idea li wieħed ikollu Kodiċi Amministrattiv għandna nagħtuh priorità u naħseb li għandna naħdmu fuqu.  

Imbagħad hemm ħaġa oħra faċli li wieħed jista’ jagħmel, li hija l-kwestjoni tal-Kodiċi Kriminali, għaliex il-Kodiċi Kriminali huwa l-iktar kodiċi li wieħed jista’ jirratifika.  Għaliex?  Għaliex hemm sitt jew seba’ liġijiet monumentali, kbar, li għandhom jiġu mill-ewwel assorbiti fih.

THE CHAIRMAN:  Onor. Herrera skużani se ninterrompik ftit.  Meta fil-parlament kont qed nitkellem fuq il-Probation Act – li issa qegħda fi stadju ta’ kumitat – xtaqt inqajjem a case in point jekk din għandhiex tiġi mmedjatament integrata fil-Kodiċi Kriminali.  Jiġifieri dan il-kumitat naħseb li għandu jiddiskutu wkoll jekk il-Probation Act għandhiex tifforma parti integrali mis-section tal-Kodiċi Kriminali fuq il-punishment fejn hemm per eżempju s-suspended sentence.  Għaliex is-Suspended Sentence Article 28(A) tal-Kodiċi Kriminali - jiġifieri l-institute ta’ suspended sentence - qiegħed inkorporat fil-Kodiċi Kriminali u l-probation mhijiex?  Din xtaqt inqajjimha fil-parlament, ktibt nota dwar dan, imma qabżitli għax smajt id-diskors tal-Onor Herrera u naħseb dak il-ħin sfuġġitli. Però it is a case in point li naħseb nistgħu nikkonsidraw immedjatament.  Qed issemmi xi 6, 7 pieces of legislation, li naħseb tista’ tgħid għandhom jiġu inseriti.  

ONOR. JOSÈ HERRERA:  Fil-Kodiċi Kriminali jiena nista’ ngħidilkom il-liġijiet u anke l-Onor Franco Debono.  U naħseb fuq id-Dritt Amministrattiv l-ewwel irridu nisimgħu x’għandu x’jgħid il-Prof. Aquilina u nibdew minn hemmhekk.  Għax jekk nagħmlu Kodiċi Amministrattiv m’hemmx għalfejn inkun oħxon u voluminuż daqs kodiċi oħrajn.   La llum għandek qorti amministrattiva hija ħaġa perfetta.  

ONOR. FRANCIS ZAMMIT DIMECH:  Naqbel għaliex preċiżament dak li għidt. U dwar il-kumment li l-Kumitat huwa ongoing, lilna m’hemm xejn xi jżommna.   Anzi nkunu għamilna xogħol enormi jekk aħna kapaċi nippreżentaw lill-parlament - idealment abbozz tramite forsi l-eżekuttiv biex nimxu bil-proċeduri preċiżi – abbozz ta’ Dritt Amministrattiv u Konsolidazzjoni u Rikodifikazzjoni tal-Kodiċi Kriminali.  Jiena tajt eżempju għas-settur tas-Servizzi Finanzjarji, jiġifieri m’għandix problema li nagħmlu l-Kriminal qabel dan.  (Interuzzjoni)

Starting from scratch sa ċertu punt, għaliex f’ċertu sens huwa proċess simili għal-Kriminal.  Fis-sens liema huma l-liġijiet finanzjarji nafu u l-kwestjoni jekk tgħaqqadhomx kollha ġo volum wieħed.  Naturalment hija ħafna inqas faċli minn hekk għax din mhux sempliċement kwestjoni li tiġborhom għax tista’ tagħmel pubblikazzjoni u tagħmilhom wara xulxin u dik jista’ jagħmilha tifel tal-iskola.  Aħna mhux dak ix-xogħol tagħna, ix-xogħol hu jekk għall-argument għandek il-parti tad-definizzjonijiet tgħaqqadhiex f’post wieħed fil-bidu għal kollha u tikkonsolidaha veru u jekk hemmx partijiet li tikkonfliġġi u teżaminahom, jiġifieri daqsxejn iktar.  

U anke fil-kriminal, għalkemm huwa settur li nifhem ħafna inqas fih, nimmaġina li rridu nagħmlu proċess simili mhux sempliċement li tgħaqqad, imma li tintegra u li tintegra veru.  Jiena qabel għedt, nibdew minn tnejn.  Jekk hemm tlett suġġerimenti m’għandix problema nagħżlu l-kriminal għalissa flok is-servizzi finanzjarji, għax donnu qed naqblu fuq l-amministrattiv.  

Għar-rigward tal-punt li dan on going, j’Alla inlestu dawn it-tlieta imbagħad inkomplu b’xi ħaġa oħra wara.  

THE CHAIRMAN:  Onorevoli Zammit Dimech, jiena għandi l-impressjoni li inti kont bdejt xi ħaġa fejn jidħol kummerċ hux hekk?

ONOR. FRANCIS ZAMMIT DIMECH:  Iva, kont qed nattendi dan il-kumitat li sar fil-livell tal-ministeru.  Dak il-Kumitat ma komplix u ma nissuġġerix onestament lil min kien responsabbli minn dak il-kumitat li naqbdu l-kummerċ ukoll, għaliex ma nlestu qatt jekk nippruvaw nagħmlu hekk.  Jiġifieri se mai servizzi finanzjarji waħdu.  

THE CHAIRMAN:  Għandna lil Prof. Aquilina li se jgħinna mill-aspett ta’ dritt amministrattiv u naħseb nistgħu naqbdu minn hemmhekk ukoll.  U kif qal l-Onor. Herrera, ma jkunx daqshekk voluminuż, jiġifieri naħseb nistgħu nimxu.  U naħseb naqbdu l-Kodiċi Kriminali biex inkunu qbadna xi ħaġa minn dak l-aspett u naqbdu wkoll mill-aspett ta’ financial services.  

ONOR. FRANCIS ZAMMIT DIMECH:  Nispera li l-ħin jippermetti, jiena m’għandix problema.  

THE CHAIRMAN:  Li nissuġġerixxi biss huwa li mal-Kodiċi Kriminali nabbinaw ukoll il-Kodiċi tal-Liġijiet tal-Pulizija.  (Interuzzjonijiet) Jiena rajtu riċentement ....  Chapters qed tgħid inti.  Jiena ma nafx għandkomx updated hawnhekk.  Per eżempju fuq id-djar ma rajthiex repealed.  Fil-version li għandi jien ma rajthiex repealed.  

ONOR. FRANCIS ZAMMIT DIMECH:  Whatever, jekk fadal biss għaxar artikli aktar faċli tintegraha. 

THE CHAIRMAN:  Hekk hu.  Jagħmel sens li jekk baqa’ għaxra biss irridu naraw jekk ..... 

DR VANNI BRUNO:  Fil-fatt ħafna minnhom dan l-aħħar integrajnihom fil-liġi l-ġdida tat-trasport.

THE CHAIRMAN:  Imma jekk tista’ tidħol f’chapter 10 għax peress li Mrs. Gatt kienet qajjmet dan il-punt ...

DR VANNI BRUNO:  Ftit fadal artikli.  Dwar il-bini tad-double wall .... 

THE CHAIRMAN:  Imma hemmhekk hemm madwar 30 section.

DR VANNI BRUNO:  M’hemmx 30 għax hemm ħafna sub-paragraphs, u sub-sub paragraphs etc.  Però hemm abbozz ta’ liġi tal-building regulations.  Niftakar lil Dr Zammit Dimech bħala ministru.

THE CHAIRMAN:  Taqsima 5 Fuq Postijiet Abitati, Djar u Bini Ieħor, hemm artikoli 95 sa 134.

DR VANNI BRUNO:  Imma inti qed tara l-indiċi?

THE CHAIRMAN:  Le, imma jirriżultali li għadhom hawn, mhux repealed.  

DR VANNI BRUNO:  Inti qed tara l-ewwel paġna?

THE CHAIRMAN:  Le, hemmhekk qegħdin.  Hawn ħafna, per eżempju section 21 sa 40 repealed, imħassra.  Però imbagħad hawnhekk per eżempju għandek section fuq il-qrati, għandek diversi sections.  Imbagħad għandek Fuq il-Postijiet Abitati, Djar u Bini Ieħor.  

DR VANNI BRUNO:  Li nista’ ngħid huwa li aħna lestejna abbozz ta’ liġi, mar id-dipartiment ....

THE CHAIRMAN:  Jiena li jirriżultali huwa li meta tara l-Kodiċi tal-Pulizija kif inhu llum, hemm iktar minn ....

ONOR. FRANCIS ZAMMIT DIMECH:  Però jien mhux tal-parir li nidħlu f’dan il-livell ta’ dettall illum.

THE CHAIRMAN:  Le, le.  

ONOR. FRANCIS ZAMMIT DIMECH:  Naħseb il-kumitat li jrid jagħmel hu li jinkariga drafters fid-diversi suġġetti li se nidħlu fihom, nagħtu linja gwida se mai u d-drafters iġibulna rapport.

THE CHAIRMAN:  Għaliex qed insemmi wkoll il-Kodiċi tal-Liġijiet tal-Pulizija fil-kuntest tal-Kodiċi Kriminali?  Għax għandek xi sections li nassumi jistgħu jkunu anke nkorporati fil-Kodiċi Kriminali, fejn għandek ċerti kontravenzjonijiet ....

ONOR. FRANCIS ZAMMIT DIMECH:  Naqblu.  U jekk hemm sections li marru f’liġijiet oħrajn ...  Li qegħdin ngħidu hu li dak il-kodiċi huwa żejjed, issa jmurx biċċa taħt il-building Regulations, imurx biċċa taħt it-trading, taħt it-transport - għalkemm forsi marru diġà dawk it-tnejn, imbagħad ikun fadal xi partijiet żgħar li jinkwadraw ruħhom mal-Kodiċi Kriminali.  Min ikun qed jagħmel id-drafting ta’ konsolidazzjoni tal-Kodiċi Kriminali ovvja li se jżomm ma’ sources oħrajn x’fadal relevanti, għax forsi jkun hemm xi biċċa li mhijiex relevanti fil-Kodiċi tal-Liġijiet tal-Pulizija.

THE CHAIRMAN:  Jiġifieri dak ikun settur wieħed.

ONOR. FRANCIS ZAMMIT DIMECH:  Iva, apparti l-Probation u apparti liġijiet oħrajn li twaqqfu li jirreferu għal crimes ġodda u allura wieħed irid jintegrahom fil-Kodiċi Kriminali.  

THE CHAIRMAN:  Per eżempju jissemma’ ukoll jekk hux se jkun hemm il-parole li wkoll taqa’ taħt il-punishment.  Jiġifieri hemm dik is-section fil-Kodiċi Kriminali fuq punishment ....

ONOR. FRANCIS ZAMMIT DIMECH:  Jista’ ikollok taqsima fl-aħħar intitolata punishment jew sentencing policy jew Rehabilitation skont x’inhi l-kelma preferuta u tiġborhom kollha hemmhekk, mhux problema.

THE CHAIRMAN:  Fis-sens Sentenza Sospiża diġà qegħda integrata.  

Fuq dan ir-rapport li ħejjejt għall-kumitat Dr Bruno, fuq subsidiary qegħdin nitkellmu, hux hekk?

Hon Josè Herrera: Over what period?  These last ten years?
DR VANNI BRUNO:  It goes back to covering Government Notices as well, Addolorata cemetry, etc.  

THE CHAIRMAN:  Naħseb li qed jistaqsik over what period of time sar dan il-konsolidazzjoni?

DR VANNI BRUNO:   Minn mindu bdejna under contract mal-Law Revision Commission.

ONOR JOSÈ HERRERA:  Kemm ilu?

DR VANNI BRUNO:  Mill-1996.

THE CHAIRMAN:  Ma nafx tikkonsidrawx li nistaqsu lil Dr Bruno biex forsi jgħidilna eżatt l-istat tal-Kodiċi tal-Liġijiet tal-Pulizija peress li qam dan il-punt.  Ma nafx għandkomx informazzjoni fiex wasal.  Tistgħu tagħtuna dan fis-seduta li jmiss.

DR VANNI BRUNO:  Nistgħu nagħmluh l-exercise.  Jiena li nista’ ngħidlek huwa dan, li aħna bħala Justice Unit - mhux bħala Law Revision qed nitkellem għax hawnhekk irridu dejjem nilbsu żewġt ikpiepel – ġejna mitluba nabbozzaw ċerti liġijiet.  Per eżempju waħda minnhom that comes to mind hija appuntu l-Building Regulations li ilha ġejja minn żmien żemżem.  U safejn naf jien – però irrid inkun aktar preċiż – dawk id-disposizzjonijiet li hemm fil-Kodiċi tal-Liġijiet tal-Pulizija se jkunu lock, stock and barrel updated u trasportati f’din il-liġi l-ġdida.

THE CHAIRMAN:  Tista’ iġġibilna iktar informazzjoni skedata?

DR VANNI BRUNO:  Iva, mela le.  Safejn naf jien l-idea hi li kważi kważi l-Kodiċi tal-Liġijiet tal-Pulizija se jiġi qisu obsolete, mhux se jkun hemm bżonnu iktar.  Għax id-disposizzjonijiet li għad fadal illum, as we speak, se jiġu nkorporati bħala emendi – hawnhekk m’aħniex nitkellmu bħala consolidations - f’liġijiet oħrajn.  Però nagħmluh dan l-exercise, bil-qalb kollha.  

THE CHAIRMAN:  Jekk tista’ Dr Bruno ġentilment tillimitax ruħek għal din is-section biss.  Il-ftit sections li baqa’ fil-kodiċi tinfurmana daqsxejn ....

DR VANNI BRUNO:  Dażgur.  We make a reference to the articles li se jiġu nkorporati f’liġijiet oħrajn, imbagħad fl-aħħar nagħmlu li as a result dawn huma l-artikli li se jkun fadal. Imbagħad naraw jekk inħassruhomx jew le.

THE CHAIRMAN:  U jekk se ssemmi xi leġislazzjoni li hemm kontemplata li tiġi introdotta, tinfurma daqsxejn l-istadju li waslet fih.  Fis-sens li mhux qegħda quddiem dan il-parlament.  Jiġifieri jekk sarux rapporti jew ġewx drafted, safejn taf inti ovvjament.

DR VANNI BRUNO:  Jien inkun nista’ ngħidlek dak li qed jipprepara ruħu fl-uffiċċju tagħna, fil-Justice Unit.

THE CHAIRMAN:  Mela dak nagħmluh fis-seduta li jmiss.  Nirringrazzjawk.  

Forsi l-Prof. Aquilina jibda biex jispjegalna daqsxejn, anke għall-benefiċċju tal-Onor Herrera u l-Onor Zammit Dimech, sunt tal-korrispondenza li bgħatt lil dan il-kumitat.

PROF. KEVIN AQUILINA:  Din il-korrispondenza li bgħatt effettivament kien artiklu li kont ippubblikajt fil-magazine “Law and Practice” tal-Kamra tal-Avukati fl-2004.  

THE CHAIRMAN:  L-ewwelnett xtaqna nirringrazzjawk tal-interess.

PROF. KEVIN AQUILINA:  ....u peress li dak l-artiklu kellu x’jaqsam mal-kodifikazzjoni tal-liġi amministrattiva u peress li kont rajt fil-gazzetti li twaqqaf dan il-kumitat, għalhekk bgħatt l-artiklu, forsi jkun relevanti għax-xogħol tagħkom.  

L-iskop ta’ dan l-artiklu kien biex jipprova jiddentifika l-liġijiet ta’ natura amministrattiva li jeżistu fil-Liġijiet ta’ Malta.  Forsi mhux kollha - għax hawn ħafna meta tarahom - imma bażikament biex uħud minnhom ikunu jistgħu jiġu kodifikati f’liġi waħda.  Dak huwa l-qofol ta’ dan l-artiklu.  Li wieħed irid jagħmel imbagħad, hu li jara liema huma l-liġijiet li għandhom jidħlu ġo Kodiċi Amministrattiv.  

Wieħed irid jiftakar ukoll li fil-Liġi Amministrattiva għandna ħafna każistika li naturalment hawn m’hawn l-ebda referenza għaliha għax hawnhekk fuq liġijiet kont qed nitkellem.  Imma jekk wieħed irid jagħmel xi ħaġa iktar kompluta ġieli anke tara każistika fuq judicial review, governmental liability, eċċ. Jiġifieri hemm ħafna każistika li mhux se ssibhom kodifikati.  Allura a second approach could be ukoll li tikkodifika l-każistika.

Hon Josè Herrera: Kien kiteb ktieb qasir Wallace Gulia.

PROF. KEVIN AQUILINA:  Hekk hu.  Hemm ktieb ta’ Wallace Gulia tal-1974 “Governmental Liabilty in Malta”.

THE CHAIRMAN:  Jiġifieri inti bħala ġurisprudenza qed tgħid.  

PROF. KEVIN AQUILINA:  Din bħala policy b’mod ġenerali, m’hemmx għalfejn tkun liġi amministrattiva.  Tista’ tattakka per eżempju fuq l-aspett leġislattiv fejn għandek ħafna liġijiet.  Per eżempju meta kontu qegħdin issemmu l-Kodiċi Kriminali, hemm Ordinanza fuq il-Punishments, kulma fiha paġna waħda.  Ma nafx għalfejn qegħda hemmhekk u mhux qegħda fil-kodiċi.  Naħseb dik għandha tiġi konsolidata fil-kodiċi.  Mhux fuq ordinanza ta’ paġna tagħmel liġi għaliha meta għandek il-Kodiċi Kriminali fih il-pieni kollha, imbagħad din għal xi raġuni qegħda separata mill-kodiċi.  

Jiġifieri dik tista’ tkun metodu wieħed li bħala policy tiddentifika l-liġijiet li għandhom jiġu kodifikati.  U t-tieni punt jista’ ikun li l-każistika trid tiġi kodifikata.  Issa forsi l-każistika iktar proċess impenjattiv mil-liġijiet, għax il-liġijiet qegħdin hemmhekk allura għandek ix-xogħol, biex ngħid hekk, diġà lest, imbagħad kemm tiddeċiedi x’se ddaħħal u ma ddaħħalx u x’update se tagħmel u x’ma tagħmilx.  Imma meta tiġi għall-każistika mbagħad trid tiġborha u ġieli jkollok anke sentenzi konfliġġenti, allura trid tara liema minnhom se taddotta.  Hemmhekk jirrikjedi aktar riċerka u aktar deċiżjoni ta’ policy.  

THE CHAIRMAN:  Bħala liġijiet, inti hawnhekk għamilt xi proposti.  Tista’ forsi tamplifika ftit.  Għax l-artiklu tiegħek kellu parti ġenerali fuq codification, li anke dak jinteressana.  

PROF. KEVIN AQUILINA:  Il-parti ġenerali hija dwar il-prinċipji.  Jekk tara x’qed jiġri barra minn Malta, hemm ħafna pajjiżi li jaħtru Law Revision Commissions.  Dawn mhux bħal-Law Commission ta’ Dr Vanni Bruno għax dik sempliċement hija mwaqqfa bi Statutory Law Reform Commission u jekk ikun hemm xi żbalji jirranġawhom.  Jiena qed ngħid li dawn il-kummissjonijiet jipproponu liġijiet u jagħmlu r-rapporti.  Imbagħad jispiċċaw fil-Parlament u l-Parlament jiddiskutihom.  Li huwa x-xogħol ta’ dan il-kumitat.  

Dawn it-tip ta’ kummissjonijiet jippreparaw anke abbozzi ta’ liġijiet u jiddentifikaw f’dawk l-abbozzi x’għandu x’jidħol.  Illum il-ġurnata hawn Malta effettivament hija l-funzjoni u jagħmilha l-AG u l-Justice Unit.  Naħseb li bejniethom isir dak ix-xogħol.  

Waħda mill-affarijiet li dawn il-kumitati qegħdin jippruvaw jagħmlu huwa li jissimplifikaw il-liġijiet biex meta jinkitbu, jinkitbu b’lingwaġġ illi ċ-ċittadin jifhimhom.  Qegħdin jippruvaw idaħħlu iktar ċertezza tad-dritt għax ikun hemm per eżempju, ħafna liġijiet li jikkonfliġġu bejn xulxin, liġi tgħid ħaġa u liġi tgħid mod ieħor.  U ssib l-istess reat fi tliet liġijiet differenti bi tlett pieni differenti, imma dejjem hemm l-istess reat u allura għandek il-kwestjoni ta’ nuqqas ta’ ċertezza.  

Għandek il-kwestjoni tal-aċċessibilità li ġieli l-liġijiet ma jkunux aċċessibbli għaċ-ċittadin.  Per eżempju jkun hemm ċertu liġijiet li joħorġu with a Government Notice.  Normalment lanqas tgħaddilek minn moħħok li liġi se ssibha ġo Government Notice għax inti tippretendi li se ssibha jew f’Legal Notice jew f’att tal-parlament. 

U ġieli jkollok ukoll liġijiet oħrajn li lanqas biss ikunu ppubblikati.  Per eżempju tkun deċiżjoni ta’ xi awtorità li tiddelega xi poteri tagħha u dan l-att tad-delega ma jkunx ippubblikat imkien, imma jkun dokument intern.  Allura hemmhekk għandek diffikultajiet ta’ aċċessibilità.

Għandek anke l-kwestjoni ta’ konflitt mal-ġurisprudenza ta’ Strasbourg li tgħid li meta tiġi għall-prescribed by law, il-law trid tkun pubblika u available, etc.  Jiġifieri dawn huma l-prinċipji li joħorġu minn dawn il-kumitati ta’ barra minn Malta li, biex ngħid hekk, qegħdin jagħmlu l-istess xogħol li qed jagħmel dan il-kumitat.  

Imbagħad naturalment wieħed jidħol fid-dettall ta’ kif għandhom jinkitbu l-liġijiet jew jekk għandekx tmur għal sistema ta’ kodifikazzjoni, jew tmur għal sistema ta’ atti tal-parlament separati.

THE CHAIRMAN:  Għal li jista’ ikun Prof. Aquilina, hawn xi sistemi li jippreferu aktar kodiċijiet jew sistema li jippreferu aktar atti tal-parlament wieħed wieħed?  Ma nafx dħaltx fiha u forsi tista’ tagħtina daqsxejn informazzjoni dwar il-benefiċċji ta’ sistema fuq sistema oħra? 

PROF. KEVIN AQUILINA:  Jien personalment nippreferi sistema ta’ kodifikazzjoni milli sistema ta’ liġijiet singoli.  Il-vantaġġ ta’ kodifikazzjoni huwa li l-ewwel nett se jkollok kollox miġbur u allura għall-avukat prattikanti, għall-imħallef, għaċ-ċittadin u għal kulħadd, għandek kollox miġbur f’liġi waħda.  Insomma jekk ma tkunx liġi waħda, imma fi ftit liġijiet imma mhux sparpaljati ma’ kullimkien.   

ONOR. JOSÈ HERRERA:   U lanqas taf li qegħdin hemm.

PROF. AQUILINA:  Issa tant qed ikollna Legal Notices.  Qabel kienu joħorġu 100 f’sena, illum ikollok 500, 600 Legal Notices jew iktar.  Anke jiġu liġijiet fil-parlament, Various Laws Amendment Act fejn ikollok liġi waħda temendalek xi għaxar liġijiet u inti lanqas tkun taf li f’dik il-liġi hemm emenda għal għaxar liġijiet. 

Il-Kostituzzjoni fil-fatt tgħid li kemm jista’ jkun, ma tużax dik is-sistema imma kull liġi temenda liġi prinċipali.  Hemm section fil-Kostituzzjoni li tgħid …   (Interruzzjonijiet)  M’għandix il-Kostituzzjoni hawn…. 

ONOR. JOSÈ HERRERA:   F’liema chapter qiegħda?

PROF. KEVIN AQUILINA:   Fiċ-chapter tal-parlament.  Hemm section fuq il-parlament li tgħid kemm jista’ jkun l-emendi għandhom ikunu għal dak l-att partikolari u mhux ikollok waħda Various Laws Amendment Act u jkollok xi għoxrin emenda għal liġijiet differenti u inti lanqas tkun taf.   (Interruzzjonijiet)

ONOR. JOSÈ HERRERA:  You are teaching Administrative Law now? 

THE CHAIRMAN:   Iva. 

ONOR. JOSE’ HERRERA:    Li kien jgħallem Wallace Gulia?
PROF. KEVIN AQUILINA:  Jiena qed nagħmel il-parti tal-Public Corporations li kien jagħmel l-Imħallef Wallace Gulia.
ONOR. JOSÈ HERRERA:    U min qed jgħallem l-Amminstrattiv?

PROF. KEVIN AQUILINA:  L-Amministrattiv nagħmluh jien, il-Professur Ian Refalo u Dr Peter Grech. 

ONOR. JOSÈ HERRERA:   You have the chair ovvjament?

PROF. KEVIN AQUILINA:     Jien il-Head of Department tal-Public Law bħalissa.  

ONOR. JOSÈ HERRERA:  Sorry dħaltlek f’dan.   Imma huwa suġġett li jinteressani ħafna. Għamilt ħafna kawżi hekk. 

PROF. KEVIN AQUILINA:   U għandek ħafna każistika f’dan is-suġġett.   

THE CHAIRMAN:  Meta qed ngħidu sistema ta’ kodifikazzjoni, naħseb naqblu li s-sistema tagħna mxiet fuq sistema ta’ kodiċijiet.  Issa jien id-domanda li nixtieq nagħmel, għax anke dan il-kumitat eventwalment ikun se jittratta ukoll - u naħseb li nkun qed nesprimi s-sentiment tal-membri - jekk forsi tistax f’seduta oħra tinfurmana, illum, x’inhi l-aktar sistema li tħares lejha bħala l-aħjar waħda, biex ngħid hekk, għal pajjiżna.  Fis-sens, tgħid li hemm fejn inżidu żewġ kodiċijiet oħra jew għandna biżżejjed.  Per eżempju fis-seduta ta’ qabel jien semmejt, li laqtitni s-sistema ta’ California fejn dawn għandhom xi 27 codes.   Għax jidher li dan il-proċess jinteressak u l-kumitat jieħu gost li jkollna l-għajnuna ta’ persuna bħalek.  

PROF. KEVIN AQUILINA:   Naħseb li jiddependi ħafna t-tip ta’ legislative drafting li se tadotta, jekk intix se tmur għal sistema ta’ kodiċi jew inkella sistema ta’ liġi singola.  Normalment fil-prattika, llum il-ġurnata, l-pajjiżi jmorru għas-sistema ta’ liġi singola, ma jmorrux għal sistema ta’ kodiċi.  Għax illum il-kodiċijiet jieħdu ħafna xogħol biex tagħmilhom.  Ovvjament biex tagħmel Kummissjoni - bħalma hawn dan il-kumitat per eżempju - u tikkodifika m’għandekx liġi waħda biss, imma għandek għoxrin liġi li daħħalthom f’liġi waħda.  Jiġifieri għandek ħafna iktar xogħol, ħafna iktar issues li trid tiddeċiedu fuqhom, it’s a very time consuming exercise.  U naħseb li dik hija d-diffikultà tagħha.   U allura jrid ikollok riċerkaturi qed jgħinuk, irid ikollok manpower, u affarijiet bħal dawn.  Naħseb li dik hija d-diffikultà tal-kodifikazzjoni. 

The Chairman::   Però l-benefiċċju huwa ikbar?

PROF. Kevin AQUILINA:  Il-benefiċċju at the end of the day, naħseb li għandek liġi iktar sempliċi.  Għax jekk tara l-Kodiċi ċivili ssib, li dan huwa verament sempliċi biex taqrah.  Kulħadd jista’ jaqrah u jifhmu.   M’għandekx id-diffikultajiet li ssib f’liġijiet ordinarji bħal provisos kontra provisos, u subsections kontra subsections u cross references u “Saving the provisions of the code” “without prejudice”, eċċ., F’kodiċi dawn il-kumplikazzjonijiet, ma jkollok xejn minnhom.  Infatti l-Kodiċi ċivili lanqas għandu “Saving the provision” ħlief meta jkunu saru emendi riċenti u tkun daħlet xi ħaġa hekk biex tissejvja xi liġi oħra per eżempju.  Imma meta taqra l-kodiċi tarah verament sempliċi u tieħu gost taqrah.  Qisu xi ħaġa litterali biex ngħid hekk aktar milli liġi.    

Ikollok kollox miġbur f’liġi waħda.  Dak huwa vantaġġ ieħor.  Huwa iktar eħfef biex temenda għax għandek section jew parti jew subsection waħda u kollox qiegħed hemmhekk fuq dak is-suġġett partikolari u mhux trid toqgħod tqalleb il-liġijiet kollha.  Jiġifieri dawn huma kollha benefiċċji.  Imma d-diffikultà hi li biex tagħmel kodiċi trid iktar ħin.

THE CHAIRMAN:  Time consuming.  Issa forsi f’seduta oħra tkun tista’ tipprovdilna b’xi suġġerimenti tiegħek, fejn forsi nkunu nistgħu nikkodifikaw aktar.  A case in point huwa propju dak li qed tgħidilna bih illum tad-Dritt Amministrattiv.   Jekk forsi inti fl-opinjoni tiegħek tarax oqsma oħra fejn nistgħu ….

PROF. KEVIN AQUILINA:  Hemm ħafna oqsma fejn tikkodifika.  Kif konna qed ngħidu l-ewwel, dawn kollha tista’ tagħmel qasam għalihom, il-Financial Services, il-Liġi Fiskali, il-Liġi ta’ l-Employment, il-Liġi tal-Ambjent - li bħalissa hemm l-Abbozz tad-Development Planning and Environment li qed jikkodifika allura żewġ liġijiet eżistenti.  Issa wieħed jista’ jestendih oltre u jista’ jdaħħal il-Cultural Heritage Act per eżempju, tagħmel tlieta u mhux tnejn.  

Imma dan huwa proċess li forsi jsir bil-mod il-mod.  Ngħidu aħna l-ewwel tibda billi taqbad xi tliet liġijiet u kkodifikajthom, u ‘l quddiem forsi żżid parti oħra mal-istess kodiċi u tkun liġi oħra u allura inti tkun manageable.  Ma tispiċċax għandek 50 liġi u tagħmilhom f’kodiċi waħda għax impossibbli - ħadd ma jirnexxilu jagħmilha dik.   Imma tibda bi tnejn jew tlieta u imbagħad over the years dejjem iżżid. U iktar u iktar meta tiġi biex temenda u tagħmel liġi ġdida jkollok diġà l-kodiċi lest u tidħol hemmhekk il-liġi, ma tiġix liġi separata għax ikollok il-kodiċi lest u kemm iddaħħal parti ġdida.   

Naħseb jien, wieħed ma jistax imur u jipprova jagħmel kollox f’daqqa.  Naħseb huwa iktar realistiku li tgħid li r-riżorsi huma limitati u tibda billi tagħmel per eżempju Kodiċi fuq Liġi Amministrattiva u ddaħħal tliet affarijiet.  Imbagħad iktar ma jgħaddi ż-żmien dejjem tista’ żżid partijiet oħrajn iktar ‘il quddiem.  

ONOR. FRANCIS ZAMMIT DIMECH:   Nixtieq nagħmel forsi domanda prattika.  Naħseb iktar minn prattika tista’ tkun daqsxejn impertinenti.  Professur Aquilina, għandek il-ħin u l-possibiltà li jekk ngħidu li se nibdew bl-amministrattiv, fost l-oħrajn, li tgħin ukoll fi proċess tas-suġġeriment, ta’ drafting, ta’ xi ħaġa konkreta?  Għax jekk ikollna din it-tip ta’ għajnuna ….  

PROF. KEVIN AQUILINA:     Nista’ ngħin…

ONOR. FRANCIS ZAMMIT DIMECH:    (Interruzzjonijiet)  Naturalment ma rridx nabbuża mill-ġenerożità tiegħek ta’ ħin u anke mill-ġenerożità intellettwali.  Jien għalhekk għedt li hija domanda daqsxejn impertinenti.   Imma jekk ma jkollniex bħala kumitat backup tiegħek u ta’ nies bħalek, imbagħad forsi inti tindika x’għandek bżonn ukoll biex biċċa xogħol bħal din issir, naħseb li ma naslu qatt.  

THE CHAIRMAN:    Hekk hu.

ONOR. FRANCIS ZAMMIT DIMECH:  Skużawni, imma jien hekk nippreferi.  Ngħid x’għandna bżonn, fejn irridu naslu…    (Interruzzjonijiet) Target Orientation.

THE CHAIRMAN:  Hekk hu. Naqblu. 

PROF.KEVIN AQUILINA:     Min-naħa tiegħi m’għandix diffikultà żgur. 
ONOR. FRANCIS ZAMMIT DIMECH:   Napprezza.  Napprezzaw ilkoll.

THE CHAIRMAN:    Ħafna napprezzaw. Jien meta rajt il-korrespondenza tiegħek, ħadt gost li persuna bħalek ħadet interess f’dan il-proċess.  
ONOR. JOSÈ HERRERA:   Jien naħseb li l-amministrattiv jibki għal ħaġa bħal din.  U naħseb li jaqbel miegħi l-Professur, hawn żviluppi interessanti fuq dan.  Beda jitħaddem it-tribunal b’poteri ġenerali fuq l-amministrattiv.  Jiġifieri l-amministrattiv se jingħata ħafna u ħafna importanza.  Fis-sens li aħna mxejna ‘l hinn mis-sistema Kontinentali bħal tal-Ingilterra fejn hemmhekk m’għandekx Qrati Amministrattivi, għandek biss il-kwestjoni tal-Judicial Review li dik ħallejniha fil-Qrati Ordinarja.  Però qed nibdew in its infancy biex nevolvu Tribunal jew Qorti Amministrattiva, u naħseb importanti li naħdmu fuqha din ħafna.  

Ikolli ngħid biss u nikkritika, mhux qed nikkritika politikament il-Laburisti jew in-Nazzjonalisti, però dejjem nikkritika lill-Qrati Maltin li matul l-aħħar mitt sena, għad li bil-pinna kellna poteri wiesa’ biex jevolvu sistema ta’ judicial review - kif sar l-Ingilterra, minn ġuristi eminenti bħal Lord Denning u oħrajn - imma l-Qrati Maltin, fl-opinjoni tiegħi, matul is-snin urew ruħhom relutanti iżżejjed, li jwessgħu l-poteri ta’ judicial review, speċjalment fi żmien iktar bikri.  

U naħseb li għalhekk qed tinħoloq din l-idea li jkollok Qorti Amministrattiva, għax il-qrati urew reluttanza assoluta. Ma nafx taqbilx miegħi fuq din?  

PROF. KEVIN AQUILINA:   Kellna numru ta’ sentenzi li kienu ta’ ċertu livell, bħal tal-Blue Sisters per eżempju, li huwa landmark fl-istorja legali tagħna.  Imma mbagħad il-kumplament ma tistax tgħid li ħallew xi impatt.

ONOR. FRANCIS ZAMMIT DIMECH:   Għamlu fażi b’eċċezzjonijiet notevoli bħall-eċċezzjoni indikata fejn il-biżgħa ħakkmet ċerti membri tal-ġudikatura ukoll sfortunatament.  Kien hemm il-fażi fejn id-dritt amministrattiv kien taħt attakk.  Naħseb li rridu nsibu l-aħjar, hux hekk, sentenzi li kienu kapaċi joħorġu barra minn dan it-tip ta’ mindset, u naturalment anke żviluppi legali ġodda li ffaċilitaw iktar din it-tip ta’ sistema.

Imma jien nissuġġerixxi, anke minħabba kwestjoni ta’ ħin, li niffissaw data oħra biex forsi nkomplu d-diskussjoni mal-Professur Kevin Aquilina.  U nżid mad-domanda ta’ qabel, issa la ġie l-permess allura nagħmilha u wkoll kont inkoraġġit mir-risposta, forsi tindikalna fl-opinjoni tiegħek, Prof Aquilina, x’tip ta’ time frame jkollok bżonn jew anke ta’ riżorsi addizjonali.  Għax ma nafx dan il-kumitat għandux il-poter li dawn b’xi mod jipprova jallokahom jew jintervjeni biex jallokahom.  Mhux hekk?   Għax biex ngħaqqad il-ħsieb f’sentenza waħda, u naħseb li qed naqblu lkoll, jekk dan il-kumitat jagħmel din biss, naħseb li jkun mertu mhux żgħir. 

ONOR. JOSÈ HERRERA:   Because this is an ongoing committee.

THE CHAIRMAN:   Forsi niffissaw seduta oħra ħalli kif hawn il-Prof. Aquilina nkunu nistgħu ninfurmawh ukoll.   Ma nħallux ħafna.   (Interruzzjonijiet)  Jien naħseb li għan-nofs il-ġimgħa d-dieħla jekk nistgħu niltaqgħu…

Tajjeb wisq.  Mela naġġornaw għal-Erbgħa 7 t’April 2010 fis-1:00pm.  

Fis-2.10 p.m. id-diskussjoni fuq dan is-suġġett kienet interrotta u l-laqgħa tal-Kumitat ġiet aġġornata għal nhar l-Erbgħa 7 ta’ April 2010 fis-1:00pm.

